
ЏЬАМБУЛ ИНЏЬГИА

АЖӘА АНАРХА ХАЗУП

«Сара исҭахӡам аӡә иитәу, аӡә иус,
Са сызқәиҭу Ажәа сымоуп насыҧс…»

Заира Ҭҳаиҵыкә

Хаз игоу ауаҩы – хаз игоу адунеи…Шьоукы рзы имариоуп икарҵәаны 
уи злаҟоуи ма излаҟами рыла ахцәажәара, даҽашьоукы рзы азхәыцраҵә-
ҟьа гәаҕьыуацәоуп. Уи зыхҟьо – ажәа адоуҳамч еиуеиҧшымкәа иахьаҳ-
ныруа акәхап. Еиҳагьы иуадаҩуп арҿиара ус знапы алаку изкны ажәа 
аҳәара…

Ашьыцра иалхәдамхаз адунеиаҿ, арҿиаҩы игәы иҭыҧрааз, дзых-
ӡыӡаауа иҩныҵҟатәи идунеи ашәахәацқәа ииашаны ахәшьара рыҭара 
зылшо – Аамҭеи, уи ашҭа иҭоу, доуҳамчык иалхәдам ауааи ракәхап. Аха!.. 
Апоет уицыччарцаз – алаҕырӡ цәыкәбар цәанырра дук ишаҟәырҷахоу 
унырхьазароуп, уицхәыцырцаз – хшыҩла ашьауардын иацноугароуп, 
уицҧрырцаз – тымитышак аҟынтә мҵәыжәҩақәак ушьҭырххьазароуп, 
уицблырцаз – иажәа агәра угароуп…

«Абырфын рахәыцқәа» – уи зҳауа аамҭеи изыхҭысуа афырхаҵеи. 
Абагәеи – ахьычҧаҧыри! Ари адунеиаҿ абырфын рахәыцқәа иреиҧшу 
аҧсҭазаара амҩақәа шьардоуп. Аха урҭ руак анҵәамҭаҿы аеҵәахә 
кыдларц иҧшызар – Насыҧуп!

Апоет Заира Ҭҳаиҵыкә лышәҟәы «Абырфын рахәыцқәа»…
Шәҟәыкаҿ еиҿыбаауа ихеибарҭәаауеит – ацәаныррақәа игәылдыршәо 

ацәаҳәақәа; аҧсҭазааратә ҧышәа иарҳаз ажәа хьыршәыгәқәа; ҩныҵҟатәи 
дунеик иҧнаҟо иркьаҿны иҩу ахшыҩзцарақәа; агәы иазынхаз ахҭыс; 
ажәа сахьарк арҿиаҩцәа ирзырхоу ацәаҳәақәа; хамышҭыхәны ҳҭоурых 
иазынхо амшқәа инрыжьыз ахәра ҭыҧқәа.

Арҿиаҩы лзы урҭ зегь «ирҳамҭахеит» – аҧсҭазааратә ҧышәа! Аха 
аҧышәа аҧышәара иахылҵзаргь – уи игәылнаршәеит Ажәа:

«Сажәеинраала – сра исашәоуп,
Ҳаицрымшәаӡо ҳа ҳаицуп.
Сгәы-сыҧсы зырцәажәо Ажәоуп…»

Ажәа амч иагьакуп, иагьыҩбоуп. Ҧхаррак зцым дәы-ҧсшәак 
«ашьацәхыртәымҭаз», алаҧшхырҧага ажәа ҽырбацәо иалагоит.  Аха уи 
анарха амоума? Гәыла ирҧхоу ажәоуп аамҭа ахааназ иацрымшәо. Апоет 
уи ибзианы еилылкаауеит:

«…Аҧхарра зхылҵуа агәы анумам,
Иуҳәо уажәагьы ҭацәуп…»

«Аҧсадгьыли – ани» рҳәахьан жәлар рҟәышра зраӡоз «абчараҳцәа». 
Игәаҕьны ашьац иаҕрамгылоз аҵеицәа, ианаҭахыз аамҭазы рыҧсадгьыл 
аҿыхраз рхы иеигӡомызт. Шеишықәса?! Аҧсҭазаара гәымбылџьбара 
ашҭаҿ, рфырхаҵара еиҵагыло абиҧарақәа ирызныжьны, ажәҩан баҳчаҿ 
рыҧсы лашақәа еҵәахәҵас икыдлон… Ус иҟалеит 1992–1993 шықәсқәа 
рзгьы:

«Угәы иқәиоу уҵеицәа
гәыкуазма?
Цәашьқәоушәа рыҧсы-мҩа
лашазма?
Ахақәиҭреи ахьыҧшымреи
еишьҭазма?
Баагәаран ужәлар
кәыршазма?»

Аҧсабара иазааигәоу ауаҩы – илаҧшҳәаа хазуп. Уи илшоит, цәыкә-
барк дагәылҧшны, дунеи дук абара. Ажәамцхә мҳәакәа, ахшыҩҵак ҵаула 
агәылыршәара зегьы ирынасыҧхом. Ҭагалантәи хҭыски апоет лҟыбаҩи 
реинырра аш ианушәа сахьак ҭырхит:

«…Уажә ушьҭоуп угәышҵа амҵак
Аҵла иац узҿаз,
Иузхымгаз, уҿара инужьхьаз,
Ҧхыӡ-хаан уажә изҭаз»

Иҿшәаз абҕьыци – ауаҩ илахьынҵеи… Даҽаганкахьала, иҟалап, арҭ 
ацәаҳәақәа апоети, анык леиҧш дахӡыӡаан иихьчо иҧсадгьыли наунагӡа 
реиҧырҵра аадырҧшуазаргьы. Иаҳгәалаҳаршәап афырҧҳәызба Саида 
Делба лыгәаҕьра, иҧсыҿкаагахаз уи лцамҭа:

«…Баҳәаӡом аразрагь –
Гәмаҷрак быздырӡом,
Амариа иашьҭам –
Гәхашҭрак ихьысӡом.
Ҳахьыҟам быҟан,
Быҟоуп ҳахьыҟам.
Бымҩала ишәарҭам –
Ишәарҭоуп бахьыҟам…»

Агәыҕра зцым аҧсҭазаара зхәарҭои? Уи ашәыр зызгәылмыршәо ашәҭ 

иаҩызоуп – иҭацәуп. Ахазынгьы аҧсҭазаара аҭагәҭасра аиаара мариахом. 
Усҟан акәараҷҷа ихшәалаз абҕьыц уаҩызахоит – улахьынҵа уахьӡыхнаго 
уздырӡом…

Дгәамҵуеит ауаҩы, ҿымҭкәа хьаа-шәк иаҵоуп дызқәу адунеигьы: 

«…Адгьыл гәамҵуеит ианаҳамбогьы,
Аамҭеикәшара ҳабжьахеит.
Угәы уҵгәоит уанажьогьы,
Аҧсҭазаара џьбарахеит»

Ҩаҧхьа – агәыҕра.  Иамыжьжьахьада уи? Аҧсҭазаара  амҩаҿы иуҵгәо 
амчқәа ируакуп цәанырра хаак – абзиабара. Аха заҟантә иҟалахьоузеи 
уигьы агәыҕра ду иахьҧшны ианаанхо. Усҟан аццышә иалҵыз мцабзшәа 
рҿаархоит цәаҳәақәак:

«Ааҧын иҿыхаз
бҕьы иаҵәаран,
Ашәҭқәа зрыҧхуаз
Хьтәы нацәкьаран,
Исызхымгоз
Мшык иахаран,
Ухаҿсахьа…
лаҧшҵашәаран.»

Арҿиаҩы ацәалашәара ҷыда ицуп. Уи игәы ианыруеит ажәа ҭацә. Аха, 
ажәа ҭацәума?! Уи «зырҧо» иакәхап зыҩныҵҟатәи адунеи ҕару. Доуҳала 
аҕарра акәхап анаҩс ашьыцрагьы зырҿыхо.

«Алаҧшҳәаа сныҵшәеит
Ашәымҭак,
Мҵәыжәҩак сҽыҵак
Снаскьоит.
Схәыцрақәа срылго
Насыҧдак,
Сыҧрыр ҳәа
Агәыҭҟьа дагоит!

Аха иҧшьоуп ажәа амч. Уи амҵәыжәҩақәа узҿаҳәом. Знык изышь-
ҭыҧраар – адунеи аҽахьнагӡоит. Ашьҭыҧрааха аӡар!..

Зны Еинштеин иазҵааит, аҧсҭазаараҿы иарбан занааҭу зегь реиҳа 
иуадаҩу ҳәа. «Ууаҩны аанхара!» – иҽадмырхалацәакәа иаразнак аҭак 
ҟаиҵеит. Егьа уадаҩра ихигаргьы ауаҩы, насыҧуп иҟазшьа мҧсахкәа 
ихаҿра анеиқәирхо. Аха уи зегьы ирылшома?

«…Аҧсҭазаара, суныӡбом ас,
Сымҩа мцоз мариала.
Суахҭа саҧылоит зегьы рцас,
Сыҟаз ус, сҟазшьала»

Зымҩа иацәхьамҵыз иоуп зхаҿра ргәалашәогьы…
Ирҳәоит, ибылхьоу – амаҷ ахә ашьара илшоит ҳәа. Уи игәыҕрагьы 

уаҵәтәи амш иазырхоуп, гәынхәҵысҭалагьы иныруеит мшыцәгьак ашьҭахь 
мшыбзиак шыҵәаху:

«Цәыкәбар ӡаӡак са сҭаӡоит,
Цәыкәбар ӡаӡак саӡар.
Шәахәа рыцкгьы сызсырхоит,
Уи са сымшқәа ирзацлар»

Апоет иаҟара згәы аарту даҽаӡә дыҟамзар ҟалап. Уи иҩныҵҟатәи иду-
неи – узныҧшыло асаркьа иаҩызоуп. Аҧхьаҩ уи ишахәҭоу дзанҧшылар, 
иблаҿы иааиуеит еиуеиҧшым ҧшшәыла ихырку ацәаныррақәа ихыртуа 
хҭысшәк: 

«…Мцала иҿухуа –
ҳаракуп!» 

Х-ажәак бырфын мҩак уқәнаҵ ҧышәара шугымхо угәуҽанырҵоит. 
Х-ажәак – ауаҩы разҟык дшалхәдам иҵарҳәоит. Аха уи азы ихы даиааирц 
иабжьыргоит.

Гәык иҭыҧрааз агәыҕра, гәыказ асыкә еиҧш ишәҭыр – Насыҧуп!..
Ҧхьаҩык иаҳасаб ала, апоет Заира Ҭҳаиҵыкә лышәҟәы «Абырфын 

рахәыцқәа» Д. Гәлиа ихьӡ зху Аҳәынҭқарратә премиа ахәҭаны исыԥхьаӡоит.


